
Shri Chidambareshvaravandana Stava

ಶ್ರೀಚಿದಂಬರೇಶ್ವರವಂದನಸ್ತವಃ

ವಂದೇ ಶಂಭುಮುಮಾಪತಿಂ ಸುರಗುರುಂ ವಂದೇ ಜಗತ್ಕಾರಣಂ
ವಂದೇ ಪನ್ನಗಭೂಷಣಂ ಮೃಗಧರಂ ವಂದೇ ಪಶೂನಾಂ ಪತಿಂ .

ವಂದೇ ಸೂರ್ಯಶಶಾಂಕವಹ್ನಿನಯನಂ ವಂದೇ ಮುಕುಂದಪ್ರಿಯಂ
ವಂದೇ ಭಕ್ತಜನಾಶ್ರಯಂಚ ವರದಂ ವಂದೇ ಶಿವಂ ಶಂಕರಂ .. 1..

ವಂದೇ ಸರ್ವಜಗದ್ವಿಹಾರಮತುಲಂ ವಂದೇ ಕರಿತ್ವಗ್ಧರಂ
ವಂದೇ ದೇವಶಿಖಾಮಣಿಂ ಶಶಿನಿಭಂ ವಂದೇ ಹರೇರ್ವಲ್ಲಭಂ .

ವಂದೇ ಪರ್ವತಕನ್ಯಕಾರ್ಧವಪುಷಂ ವಂದೇ ಪರಂ ಚಿನ್ಮಯಂ
ವಂದೇ ಭಕ್ತಜನಾಶ್ರಯಂಚ ವರದಂ ವಂದೇ ಶಿವಂ ಶಂಕರಂ .. 2..

ವಂದೇ ವ್ಯೋಮಸಭಾಪತಿಂ ನಟಪತಿಂ ವಂದೇಽರ್ಕದಂತಾಪಹಂ
ವಂದೇ ನಿರ್ಮಲಮಾದಿಭೂತಮನಿಶಂ ವಂದೇ ಮಖಧ್ವಂಸಿನಂ .

ವಂದೇ ನಿತ್ಯಮಗೇಂದ್ರಜಾಪ್ರಿಯಕರಂ ವಂದೇಽತಿಶಾಂತಾಕೃತಿಂ
ವಂದೇ ಭಕ್ತಜನಾಶ್ರಯಂಚ ವರದಂ ವಂದೇ ಶಿವಂ ಶಂಕರಂ .. 3..

ವಂದೇ ಭೂರಥಮಂಬುಜಾಕ್ಷವಿಶಿಖಂ ವಂದೇ ತ್ರಯೀವಾಜಿನಂ
ವಂದೇ ಶೈಲಶರಾಸನಂ ಫಣಿಗುಣಂ ವಂದೇಽಬ್ಧಿತೂಣೀರಕಂ .

ವಂದೇ ಪದ್ಮಜಸಾರಥಿಂ ಪುರಹರಂ ವಂದೇ ಮಹಾಭೈರವಂ
ವಂದೇ ಭಕ್ತಜನಾಶ್ರಯಂಚ ವರದಂ ವಂದೇ ಶಿವಂ ಶಂಕರಂ .. 4..

ವಂದೇ ಪಂಚಮುಖಾಂಬುಜಂ ತ್ರಿಣಯನಂ ವಂದೇ ಲಲಾಟೇಕ್ಷಣಂ
ವಂದೇ ವ್ಯೋಮಕಚಂ ಜಟಾಸುಮಕುಟಂ ವಂದೇಽಬ್ಜಗಂಗಾಧರಂ .

ವಂದೇ ಮಾರಹರಂ ತ್ರಿಪುಂಡ್ರನಿಟಿಲಂ ವಂದೇಽಷ್ಟಮೂರ್ತ್ಯಾತ್ಮಕಂ
ವಂದೇ ಭಕ್ತಜನಾಶ್ರಯಂಚ ವರದಂ ವಂದೇ ಶಿವಂ ಶಂಕರಂ .. 5..

ವಂದೇ ರಾಜತಪರ್ವತಾಗ್ರನಿಲಯಂ ವಂದೇ ಸುರಾಧೀಶ್ವರಂ
ವಂದೇ ನಿರ್ಗುಣಮಪ್ರಮೇಯಮಮಲಂ ವಂದೇ ಯಮದ್ವೇಷಿಣಂ .

ವಂದೇ ಕುಂಡಲಿರಾಜಕುಂಡಲಧರಂ ವಂದೇ ಸಹಸ್ರಾನನಂ
ವಂದೇ ಭಕ್ತಜನಾಶ್ರಯಂಚ ವರದಂ ವಂದೇ ಶಿವಂ ಶಂಕರಂ .. 6..

ವಂದೇಽನಂತರವಿಪ್ರಕಾಶಮಗುಣಂ ವಂದೇಽನ್ಧಕಸ್ಯಾಂತಕಂ
ವಂದೇ ಪದ್ಮಜವಿಷ್ಣುಗರ್ವಕುಲಿಶಂ ವಂದೇ ದಯಾಂಭೋನಿಧಿಂ .

ಶ್ರೀಚಿದಂಬರೇಶ್ವರವಂದನಸ್ತವಃ

ವಂದೇ ಚಿತ್ಸಭಮೀಶ್ವರಂ ಸುರನುತಂ ವಂದೇ ತ್ರಿಮೂರ್ತ್ಯಾತ್ಮಕಂ
ವಂದೇ ಭಕ್ತಜನಾಶ್ರಯಂಚ ವರದಂ ವಂದೇ ಶಿವಂ ಶಂಕರಂ .. 7..

ವಂದೇಽಪಸ್ಮೃತಿಶಿಕ್ಷಕಂ ವಿಷಹರಂ ವಂದೇ ಮೃಡಂ ಧೂರ್ಜಟಿಂ
ವಂದೇ ವಿಪ್ರವರೈಸ್ಸುಪೂಜಿತಪದಂ ವಂದೇ ಭವೋತ್ತಾರಕಂ .

ವಂದೇ ಧರ್ಮಮುಖಾರ್ಥದಂ ಶ್ರುತಿನುತಂ ವಂದೇ ಗುರೂಣಾಂ ಗುರುಂ
ವಂದೇ ಭಕ್ತಜನಾಶ್ರಯಂಚ ವರದಂ ವಂದೇ ಶಿವಂ ಶಂಕರಂ .. 8..

ಶಾರ್ದೂಲಾಂಘ್ರಿಮಹರ್ಷಿಣಾ ವಿರಚಿತಂ ಸಂಕೀರ್ತಯೇದ್ವಂದನ-

ಸ್ತೋತ್ರಂ ತದ್ಗತನಾಮಭಿರ್ಯಜತಿಯಶ್ಶಂಭುಂ ಸಭಾಯಾಃ ಪತಿಂ .

ಸಂಧ್ಯಾಸು ಪ್ರತಿವಾಸರಂ ಸುನಿಯತೋ ಧರ್ಮಾದಿ ಸತ್ಸಂಪದೋ
ಲಬ್ಧ್ವೇಹೇಂದುಕಲಾಧರಸ್ಯ ಸಚಿವೋ ಭೂತ್ವಾ ಸ ಚ ಕ್ರೀಡತಿ .. 9..

ಇತಿ ಶ್ರೀವ್ಯಾಘ್ರಪಾದಮುನೀಂದ್ರವಿರಚಿತಃ ಶ್ರೀಚಿದಂಬರೇಶ್ವರವಂದನಸ್ತವಃ
ಸಂಪೂರ್ಣಃ .
(Verses 1-5 follow shivastutiH vande shivaM

Rest differ so this may be included as a separate. )

